
    İyul ayının 30-da Naxçıvan Mux-
tar Respublikası Təhsil Nazirliyinin
yeni www.tehsil.nmr.az saytının təq-
dimatı keçirilib. 
    Təqdimat mərasimində Təhsil
naziri Rəhman Məmmədov çıxış
edərək bildirib ki, Ali Məclis
Sədrinin diqqət və qayğısı sayəsində
təhsil müəssisələrinin maddi-texniki
bazaları gücləndirilib, məktəblər
ən müasir informasiya və kommu-
nikasiya avadanlıqları ilə təchiz
olunub. 
    Qeyd edilib ki, nazirliyin əv-
vəlki internet saytı müasir tələblərə
cavab vermədiyindən onun yeni-
lənməsi qərara alınmışdı. Dizayn,
quruluş və məzmun baxımından
zəruri tələblərə cavab verən yeni
internet saytı nazirliyin fəaliyyə-
tinin ayrı-ayrı istiqamətlərinin, bu
sahədə olan yeniliklərin, həyata
keçirilən tədbirlərin daha dolğun
və operativ şəkildə ictimaiyyətə

çatdırılmasını təmin edəcəkdir.
Sayt istifadəçiləri təhsil sahəsinin
müxtəlif istiqamətləri üzrə tətbiq
edilən yenilikləri və normativ-
hüquqi bazanı vahid mənbədən
əldə edəcəklər. Saytın strukturu
təkmilləşdirilib, yeni funksional
bölmələr əlavə edilib və ən son
internet texnologiyaları əsasında

yeni dizayn verilib.
    Təhsil naziri vurğulayıb ki, yeni
internet saytında elektron xidmətlər
də istifadəyə verilib. Artıq növbəti
ildən Naxçıvan Qızlar Liseyinə və
Şərur Şəhər Fizika-Riyaziyyat Tə-
mayüllü Liseyə sənəd qəbulu elek-
tron qaydada aparılacaqdır. Bununla
yanaşı, sentyabr ayından etibarən
Texniki-Peşə və Sürücülük mək-
təblərinə, eləcə də peşə liseyinə
sənəd qəbulu da elektron qaydada
həyata keçiriləcək.
    Sonra nazirliyin sektor müdiri
Məmməd Bayramov iştirakçılara
Təhsil Nazirliyinin rəsmi internet
səhifəsi və elektron xidmətləri
haqqında məlumatlar verib. Diq-
qətə çatdırılıb ki, 8 bölmə və 29
altbölmədən ibarət yenilənmiş sayt-

da istifadəçinin rahatlığı üçün ən
çox müraciət olunan bölmələr “Ana
səhifə”də cəmlənib, muxtar res-
publikanın təhsil xəbərləri, nazirlik
tərəfindən keçirilən tədbirlər, ope-
rativ informasiyalar, həmçinin
muxtar respublika təhsilində qa-
zanılan uğurlar haqqında geniş
məlumatlar öz əksini tapıb. Yeni

sayt vasitəsilə təhsil sahəsində
lazım olan bir çox xidmətlərin
onlayn qaydada həyata keçi-
rilməsi də mümkündür. Bu-
nunla yanaşı, vətəndaşların
qəbul günlərinin qrafiki,
elektron müraciət qaydaları,
e-mail ünvan, eləcə də digər
əlaqə vasitələri barədə mə-

lumatlar da saytda öz əksini tapıb.
Son illərdə muxtar respublikada
yeni tikilən və ya əsaslı şəkildə
yenidən qurulan məktəblər, muxtar
respublikanın tarixini, turizm po-
tensialını əks etdirən məlumat və
fotoslaydlar da saytda yerləşdirilib,
elektron kitabxanalara keçid veri-
lib. Həmçinin istifadəçilər müəl-
limlərin işə qəbulu qaydaları, eləcə
də ümumtəhsil məktəblərindəki
vakansiyalarla bağlı   internet say-
tında yerləşdirilmiş xüsusi bölmə
vasitəsilə tanış olmaq imkanı da
əldə edəcəklər.
     Sonra portalın yeni internet sə-
hifəsi və elektron xidmətlərlə bağlı
suallar cavablandırılıb.

    Naxçıvan Muxtar Respublika-
sında iqtisadiyyatın bütün sahələ-
rində olduğu kimi, bank-kredit fəa-
liyyəti istiqamətində də uğurlu nə-
ticələr əldə edilir. Müasir bank
xidmətlərinin təşkil olunması, ayrı-
ayrı sahələrə verilən sərfəli kre-
ditlər müxtəlif yeni istehsal və xid-
mət sahələrinin yaradılmasında,
əhali məşğulluğunun təmin edil-
məsində mühüm əhəmiyyətə ma-
likdir. Ölkəmizin nüfuzlu bankla-
rından biri olan “Naxçıvanbank”
Açıq Səhmdar Cəmiyyəti də ya-
randığı 2008-ci ildən başlayaraq
bu istiqamətdəki fəaliyyətini uğurla
davam etdirməkdədir. Cari ilin ilk
yarısının nəticələri də bunu deməyə
əsas verir. 
    Naxçıvanbankdan aldığımız mə-
lumata əsasən hazırda bank 5 filial
və 1 mübadilə şöbəsi ilə muxtar
respublikamızın bütün ərazisində
əhaliyə bank xidmətləri göstərir.
2019-cu ilin ötən 6 ayı ərzində də
bank fəaliyyətinin bütün sahələri
üzrə mühüm irəliləyişlər əldə edi-
lib. Belə ki, muxtar respublikada
2019-cu ilin “Ailə təsərrüfatları ili”
elan edilməsi ilə əlaqədar mövcud
ailə təsərrüfatlarının fəaliyyətlərini
inkişaf etdirməsi və yeni yaradılan
belə təsərrüfatlara maliyyə dəstəyi
göstərilməsi məqsədilə qeyd olunan
təsərrüfat subyektlərinə güzəştli
kreditlər təklif edilməkdədir. Bankın
sərfəli şərtlər və ən aşağı faiz dərə-
cələri ilə təklif etdiyi bir sıra kreditlər
real sektorun genişlənməsinə mü-
hüm töhfə verib. Belə ki, Naxçı-
vanbank tərəfindən 2019-cu ilin ilk
6 ayı ərzində sənaye sahəsinə

4 milyon 585 min, tikinti sahəsinə
3 milyon 295 min, kənd təsərrüfatına
2 milyon 992 min, ipotekaya 747
min, biznesin inkişafına 1 milyon
711 min və istehlak üçün 14 milyon
manat həcmində kredit verilib. Ümu-
milikdə isə 1 iyul 2019-cu il tarixə
bankın kredit portfeli 76 milyon
182 min manat həcmində olub ki,
bu da ötən dövrdə “Naxçıvanbank”
ASC-nin uğurlu fəaliyyətinin mü-
hüm göstəricisi kimi qeyd oluna
bilər. 
    Naxçıvanbank modern bankçı-
lığın artan tələblərinə çevik uy-
ğunlaşmaqla bu sahədə yenilikləri
sürətlə tətbiq edir. Belə ki, bank
tərəfindən müştərilərinə sərfəli və
güzəştli şərtlərlə kredit verməklə
yanaşı, muxtar respublika əhalisinin
rahatlığının təmin edilməsi, vaxt
itkisinin qarşısının alınması məq-
sədilə də məsafəli bank xidmətlə-
rindən yararlanmaq üçün müvafiq
infrastruktur yaradılıb. Bu istiqa-
mətdə işlər uğurla davam etdiril-
məkdədir. Hazırda Naxçıvanbank
müştərilərinə 39 bankomat, 46 ödə-
mə terminalı və 802 POS-terminalla
xidmət göstərir. Məsafəli bank xid-
mətinin təkmilləşdirilməsi çərçi-
vəsində hazırda internet bankinq,
bankın ödəniş terminallarından kre-
dit ödənişlərinin həyata keçirilməsi
və ödəniş kartlarının balansının
artırılması kimi layihələrin üzərində
də işlər davam etdirilir. Bankdan
onu da bildirdilər ki, cari ilin
sonuna kimi qeyd olunan layihələr
uğurla icra edilərək vətəndaşların
istifadəsinə təqdim olunacaqdır.  

    Dünən Kəngərli rayonunda  ic-
bari tibbi sığortanın tətbiqi ilə bağlı
tibb işçiləri üçün maarifləndirici
tədbir keçirilib. 
    Naxçıvan Muxtar Respublikası
Ali Məclisi Sədrinin “Kəngərli ra-
yonunda icbari tibbi sığortanın
tətbiqi ilə bağlı tədbirlər haqqında”
2019-cu il 5 iyul tarixli Sərənca-
mından irəli gələn vəzifələrin icrası
çərçivəsində keçirilən tədbiri giriş
sözü ilə Naxçıvan Muxtar Res-
publikası Səhiyyə nazirinin müa-
vini Samrat Gəncəyeva açıb. O,
bu il Kəngərli rayonunda icbari
tibbi sığortanın tətbiqi ilə bağlı
müşavirədə qarşıya qoyulan tap-
şırıqların və  müvafiq sərəncamın
icrası istiqamətində görülən işlər-
dən danışıb. 
    Naxçıvan Muxtar Respublikası-
nın Nazirlər Kabineti yanında İcbari
Tibbi Sığorta  üzrə Dövlət Agentli-
yinin direktoru Samiq Sadıxov çı-
xışında bildirib ki, Naxçıvan Muxtar
Respublikası Ali Məclisi Sədrinin
müvafiq fərman və sərəncamına əsa-
sən 1 iyul 2017-ci il tarixdən Sədərək
rayonunda və 1 iyun 2019-cu il ta-

rixdən Şərur rayonunda icbari tibbi
sığortanın tətbiqinə başlanılıb. 
    Qeyd olunub ki, agentlik sığorta -
olunanlara baza zərfinə əsasən xid-
mət göstərir. Baza zərfinə 18 ilkin
səhiyyə, 5 təcili və təxirəsalınmaz,
471 ambulator, 285 laborator müa-
yinə, 23 fizioterapevtik, 600 sta-
sionar və 123 həyativacib olmaqla,
ümumilikdə, 1525 tibbi xidmət daxil
edilib. Agentliyin qeydiyyat mən-
təqələri yaradılıb və fəaliyyəti təmin
olunub. Müraciət edən sığortaolu-
nanlara icbari tibbi sığortanın tətbiq
edildiyi ərazilərdə yerləşən tibb
müəssisələri tərəfindən yüksəkkey-
fiyyətli tibbi xidmət göstərilib, hə-
min rayondakı tibb müəssisələrində
icrası mümkün olmayan tibbi xid-
mətlər isə göndəriş vasitəsilə icbari
tibbi sığortanın tətbiqində iştirak
edən digər tibb müəssisələrində hə-
yata keçirilib. Ötən dövr ərzində
Sədərək və Şərur rayonlarında ya-
şayan əhaliyə göstərilən tibbi xid-
mətin maliyyələşməsi agentlik tə-
rəfindən aparılıb. 

    Samiq Sadıxov vurğulayıb ki,
Kəngərli  rayonunda da  icbari tibbi
sığortanın tətbiqi üçün agentlik tə-
rəfindən ilkin tədbirlərin icrasına
başlanılıb, rayon əhalisi üzrə mə-
lumatlar toplanılıb. Həmin məlu-
matlar əsasında icbari tibbi sığortaya
cəlb olunacaq əhali, tibb müəssisələri
və tibb işçilərinə dair mərkəzləşdi-
rilmiş məlumat bazaları və digər
zəruri proqram təminatları, eləcə
də reyestrlər yaradılıb. İcbari tibbi
sığortanın tətbiq edilməsi, tibbi xid-
mətin keyfiyyətini daha da artırmaq
və müasir standartlara uyğunlaş-
dırmaq məqsədilə Kəngərli Rayon

Mərkəzi Xəstəxanasında
fiber-optik xətlər vasi-
təsilə internet şəbəkəsi,
mərkəzi server qurulub,
27 ədəd kompüter qu-
raşdırılıb. Medisoft “Sə-
hiyyə informasiya idarə -
etmə sistemi” yaradılıb,
icbari tibbi sığortanın
tətbiqində iştirak edən
digər tibb müəssisələri

ilə qarşılıqlı əlaqə təmin edilib.
Xəstəxananın təcili tibbi yardım,
laboratoriya və doğum şöbəsi ye-
nidən təşkil edilib, ilkin səhiyyə
xidməti müasir tələblərə uyğunlaş-
dırılıb. Həmçinin xəstəxananın
maddi  -texniki bazasını gücləndir-
mək məqsədilə portativ süni tənəffüs
aparatı, pediatrik və böyüklər üçün
pulsoksimetr, oftalmoloji proyektor,
dioptrimetr, portativ keratorefrak-
tometr, avtotonometr, rəng duyğusu
təyini testləri, transport küvez, açıq
küvez, dölün ürək döyüntüsünü
müəyyən etmək üçün portativ fetal
doppler, koaquloqram alınaraq qu-

raşdırılıb və bir təcili tibbi yardım
avtomobili istifadəyə verilib. Agent -
liyin Kəngərli Rayon Mərkəzi Xəs-
təxanası üzrə qeydiyyat məntəqəsi
yaradılaraq fəaliyyəti təmin edilib. 
    Diqqətə çatdırılıb ki, müvafiq
sərəncama uyğun olaraq 1 avqust
2019-cu il tarixdən Kəngərli rayon
ərazisində icbari tibbi sığortanın
tətbiqinə başlanılacaqdır. Bu məq-
sədlə Kəngərli Rayon Mərkəzi Xəs-
təxanasına publik hüquqi şəxs sta-
tusu verilib və tibb işçilərinin əmək-
haqqı əhəmiyyətli dərəcədə artırılıb. 
    Samiq Sadıxov muxtar respub-
likada icbari tibbi sığortanın tətbiqi
istiqamətində aparılan işlərə gös-
tərdiyi diqqət və qayğıya görə Ali
Məclis Sədrinə agentliyin kollektivi
adından minnətdarlığını bildirib.
    Sonra çıxışlar olub, tədbir işti-
rakçılarının sualları cavablandırılıb.  
    Tədbirə Naxçıvan Muxtar Res-
publikası Səhiyyə nazirinin müavini
Samrat Gəncəyeva yekun vurub.

    Şərur Rayon Rabitə İdarəsindən
aldığımız məlumata görə,  bölgədə
2 mərkəzi olmaqla, 45 kənddə  ATS
fəaliyyət göstərir. Bu telefon stan-
siyalarından 12 min 775 abonent
istifadə edir. 2019-cu ilin ilk 6 ayı
ərzində idarə tərəfindən 183 yeni
telefon xətti çəkilib, abonentlərin
sayı 12 min 775-ə çatdırılıb. İnternet
istifadəçilərinin sayı 5193-dür. Bu
da ötən ilin müvafiq dövrü ilə mü-
qayisədə 363 nəfər çoxdur. 
    Bəhs olunan müddət ərzində ra-
yonun  bir sıra kəndlərində təmir
işləri aparılıb, müxtəlif tutumlu ka-
bellər çəkilərək  rabitə şəbəkəsinin
demontaj və montaj işləri yerinə

yetirilib, abonentlərin rabitə xid-
mətindən yüksək səviyyədə istifadə
etmələri üçün ATS-lərin xətt şəbə-
kələri yenidən qurulub. İstismarda
olan 46 generator qurğusunun yağ-
ları dəyişdirilib, 3 generator təmir
edilib. Bütün generatorların, akku-
mulyatorların sazlığı yoxlanılaraq
mövsümə hazır vəziyyətə gətirilib. 
    Məlumatda deyilir ki, yeni pay-
lanma şəbəkəsinin uzunmüddətli
davamlılığını nəzərə almaqla, 350
yeni dirəkdən  və 2000 metr müxtəlif
tutumlu kabeldən istifadə etməklə
rayonun bir çox kənd lərində hava
kabel xətləri təmir edilib.  Bu dövrdə
idarə tərəfindən təmir-tikinti işləri

zamanı 220 rabitə dirəyi dəyişdirilib.
24 min 850 metr uzunluğunda müx-
təlif tutumlu kabellərdən  istifadə
olunub. Bunun 10 min 340 metri
yeraltı, 3260 metri isə optik bağlantı
kabeli  olub. 
    İlin əvvəlində Kərimbəyli kən-
dində aparılan tikinti-quruculuq
işləri çərçivəsində yeni tikilmiş
kənd mərkəzinə 384 nömrə tutumlu
ATS köçürülərək montaj edilib. Ra-
yonun bütün yaşayış məntəqələrinin
internet şəbəkəsindən istifadəsi tə-
min olunub. 
    Bu dövrdə  əhaliyə 410 min 46
manatlıq rabitə xidməti göstərilib. 

    Bəşəriyyət yaranandan
ana təbiət insanoğlunun
xidmətindədir. Çünki Ulu
Tanrı dağı, çölü, meşələri,
dəniz və gölləri, torpağı
özündə cəmləşdirən Yer kü-
rəsini insanların, bütövlük-
də isə bütün canlıların ya-
şaması üçün yaradıb. Bu
baxımdan bəşəriyyətin var -
olma səbəbi Təbiətdir. An-
caq təəssüflər olsun ki, bu
gün bəşəriyyətin qlobal fə-
sadlarından sayılan ekoloji
problemlərlə üz-üzə qalması da danılmazdır.
Ekoloji problemlər – müxtəlif ekoloji amillər
nəticəsində təbiətin strukturunun və funk-
siyasının dəyişməsi nəticəsində yaranan
problemlərdir. 

    Hamıya məlumdur ki, texnologiya in-
kişaf etdikcə təbiətdə oksigen ehtiyatı
azalmağa, karbon qazı isə əksinə, çoxal-
mağa doğru gedir. Elmi-texniki inqilab
əsri hesab edilən XX əsrdən başlayaraq
qazanxana və sənaye müəssisələrindən,
hərəkət zamanı milyonlarla avtomobillər-
dən xaric olan zərərli qazlar, müasir layi-
hələr üçün yaşıl bitki örtüyü sahələrinin
məhv edilməsi və digər amillər təbiətin
tarazlığını pozaraq anomal hava şəraitinin
yaranmasına səbəb olur və bu proses indi
də davam edir. Bunu hamı təsdiq edər ki,
dünyanın istənilən ölkəsində, məsələn,
yüz il bundan əvvəl olan təmiz hava indi
mövcud deyil. Və yaxud iki yüz il bundan
əvvəl insanlar məişət tullantılarının nə
olduğunu bilmirdilər, indi isə bu cür tul-
lantılar ekoloji problemlər sırasında ilk
yerlərdən birini tutur. Belə misalların
sayını dəfələrlə artırmaq olar. Söhbət
ondan gedir ki, hər ötən il bəşəriyyət eko-
loji problemlərlə daha çox yüklənir. Bu
problemlərin həlli yollarından çox danışılsa
da, əməli iş görənlərin sayı bundan qat-
qat azdır. Ekoloq-alimlərin bildirdiyinə
görə, hər ölkə özünün ekoloji təhlükəsiz-

liyini özü təmin edərsə, o zaman mövcud
problemlərdən də müəyyən qədər uzaq-
laşmaq mümkündür. Unutmaq olmaz ki,
ekologiya məsələləri bəşəri xarakter daşıyır.
Yalnız dünyanın ağıllı xalqları bu prob-
lemlərin həllinə müəyyən qədər töhfə verə
bilirlər. Təbiətə belə töhfənin verilməsində
ekologiya amilinə yanaşmanın böyük təsiri
var. Çünki ekologiya dedikdə, sadəcə,
ağaclar, meşələr, yaşıllıqlar başa düşülmür.
Ümumilikdə, torpaq, su, Günəş, yaşıllıqlar,
canlılar və sairin vəhdəti nəzərdə tutulur.
Buna görə də ətraf mühitin qorunmasında
insanlarda ekoloji təfəkkürün düzgün for-
malaşdırılması mühüm şərtdir. Məhz mux-
tar respublikamızda da əsası ulu öndər
Heydər Əliyev tərəfindən qoyulmuş ekoloji
siyasətin uğurla davam etdirilməsinin nə-
ticəsidir ki, bu təfəkkür artıq burada ya-
şayan insanların etik xüsusiyyətlərini özün-
də əks etdirir. Söhbət ekologiyanın qo-
runmasından, ətraf mühitin sağlamlaşdı-
rılmasından, ümumilikdə isə insanların
təbiətə olan münasibətindən gedir. 
    Qeyd edək ki, kəskin kontinental iqlimi
ilə seçilən muxtar respublikanın  təbii
olaraq az örtüyə malik yaşıllıqlarının
sahəsi ötən əsrin sonlarında məlum sə-
bəblərə görə daha da azalmış, muxtar res-
publika ərazisinin 0,6 faizinə bərabər ol-
muşdu. Ötən dövr ərzində bu sahədə
həyata keçirilən tədbirlər yaşıllıqların 20
faizədək artırılmasına gətirib çıxarıb. Nə-
zərə alaq ki, yaşıllıq sahələrinin həcminin
artırılması indeksinə görə qısa müddətdə
belə nəticənin əldə olunması beynəlxalq
aləmdə nadir hallardan sayılır. Eyni za-

manda əvvəlki yazılarımızda da qeyd et-
diyimiz kimi, yeni yaşıllıqların, meşə
massivlərinin salınması praktik baxımdan
ən böyük texniki layihələrin həyata keçi-
rilməsindən daha çətindir. Çünki istənilən

layihəni yerinə yetirmək üçün əgər maliyyə
imkanları varsa, müəyyən müddətdə başa
çatdırmaq mümkündür. Yaşıllıq sahələrinin
yaradılmasında isə təkcə maliyyə kifayət
etmir, zəhmətkeşlik, qayğı, səbir, təbii tə-
sirlərdən qorunmaq kimi vasitələr önə
keçir. Məsələnin digər tərəfi isə ondan
ibarətdir ki, ötən dövrdə bu tədbirlərin
həyata keçirilməsində muxtar respublika
rəhbərinin şəxsi nümunə göstərməsi, gö-
rülən işlərin kampaniya xarakterli deyil,
ümumi fəaliyyətin tərkib hissəsinə çev-
rilməsi regionda ekoloji mədəniyyətin for-
malaşmasına böyük təsir göstərib. Bu
ekoloji mədəniyyət insanların düşüncəsində
təkcə ağac əkmək, onlara qulluq etməklə
məhdudlaşmır. Paytaxt Naxçıvan şəhəri
də daxil olmaqla muxtar respublikanın
bütün yaşayış və qeyri-yaşayış məntəqə-
lərinin təmiz saxlanılmasını indi bura yolu
düşən hər kəs, o cümlədən əcnəbi qonaqlar
da etiraf edirlər. Məhz bu amili Naxçıvanda
ekoetikanın təzahürü hesab etmək olar.  
    Ötən dövrdə muxtar respublikada əlverişli
ekoloji mühitin yaradılması istiqamətində
görülən işləri bir yazıda sadalamaq qeyri-
mümkündür. Ancaq onu xatırladaq ki,

ekoloji tədbirlər bu gün də uğurla
davam etdirilir. Təkcə cari ilin
birinci yarısının yekunlarına nəzər
salsaq, görərik ki, görülən işlər
əvvəlki illərdə olduğu kimi, yenə
də öz əhəmiyyəti ilə seçilir. Nax-
çıvan Muxtar Respublikası Eko-
logiya və Təbii Sərvətlər Nazir-
liyindən aldığımız məlumata görə,
muxtar respublikamızın dinamik
inkişafına yönəlmiş “Naxçıvan
Muxtar Respublikasının 2014-

2018-ci illərdə sosial-iqtisadi inkişafı Dövlət
Proqramı”, “2016-2020-ci illərdə Naxçıvan
Muxtar Respublikasında meyvəçiliyin və
tərəvəzçiliyin inkişafı üzrə Dövlət Proqramı”,
“2017-2022-ci illərdə Naxçıvan Muxtar
Respublikasında arıçılığın inkişafı üzrə
Dövlət Proqramı”nda nazirliyin funksiyasına
aid olan bəndlər üzrə tədbirlər 2019-cu ilin
birinci yarısında uğurla icra edimişdir. Belə
ki, bu ilin yaz əkini mövsümündə muxtar
respublika ərazisində nazirlik, idarə və
müəssisələr, rayon, şəhər icra hakimiyyətləri
və vətəndaşlar tərəfindən, ümumilikdə,
317,2 hektar sahədə meşəsalma, meşəbərpa
işləri aparılmış, yeni meyvə bağları salın-
mışdır. Aparılan əkin işlərində, ümumilikdə,
144 min meyvə, meşə, həmişəyaşıl, üzüm
tingi, bəzək və gül kolları əkilmişdir. Bütün
bunlarla yanaşı, muxtar respublikada son
illərdə kəhrizlərin təmiri, yeni su ehtiyat-
larının yaradılması, içməli su və kanalizasiya
xətlərinin yenilənməsi, məişət tullantılarının
toplanması üçün bütün yaşayış məntəqələ-
rində müvafiq qutuların qoyulması və onların
vaxtaşırı daşınması, fauna və flora növlərinin
qorunması, tikilən və ya yenidən qurulan
hər bir obyektin ətrafında yaşıllıq və ya
gülkarlıq sahələrinin yaradılması, əkin sa-
hələrinin dövriyyəsinin artırılması, yeni su-
varma xətlərinin çəkilməsi ilk baxışda
 sosial-iqtisadi tədbirlər kimi görünsə də,
mahiyyətində ətraf mühitin qorunması, in-
sanların rahat yaşaması üçün sağlam şəraitin
yaradılması durur. Bu mənada, həyata ke-
çirilən ekoloji tədbirlər sağlam cəmiyyətin
formalaşmasına öz töhfəsini verir.

- Səbuhi HƏSƏNOV

Yaradılmış ekoloji mühit sağlam cəmiyyətin
formalaşmasına töhfədir

    Bazarı ucuzluq və bolluq içində görəndə
bir daha əmin olursan ki, muxtar respublikada
aqrar sahənin inkişafı prioritet istiqamət kimi
diqqətdə saxlanılır. Çünki diyarımızın iqtisa-
diyyatının əsasını təşkil edən kənd təsərrüfatı
əhalinin ərzaq təhlükəsizliyinin təmin olun-
masında mühüm rol oynayır. Həyata keçirilən
meliorativ tədbirlər nəticəsində əkinəyararlı
yeni torpaq sahələri əkin dövriyyəsinə qatılır,
dövlət tərəfindən ailə təsərrüfatlarına, torpaq
mülkiyyətçilərinə subsidiyalar verilir, texnika
və gübrələrlə təminat kənd təsərrüfatının in-
kişafına xidmət edir. Bu inkişafın ən mühüm

göstəricilərindən biri də bazar və ticarət ob-
yektləri, o cümlədən hər həftəsonu şahidi ol-
duğumuz bol-bərəkətli yarmarkalardır.
    Bir məqamı da unutmayaq ki, artıq süf-
rələrimizin dadı olan bir çox yerli məhsul-
larımız nəinki indi, ilin bütün fəsillərində
əlçatandır. Düzdür, hər məhsulu öz mövsü-
mündə dadmaq daha ləzzətlidir. Amma yerli
məhsullarımız o qədər keyfiyyətli olur ki,
qışın soyuğunda da istifadə etdikdə dadından
doymaq olmur. 5-10 il bundan öncəni xatır-
layaq... Məhsulların yetişən dövrünü gözlə-
yirdik ki, nübar edək. Tək-tük mağazalarda
bəzi məhsullara rast gələrdik. O da mövsümü
olmadığına görə od qiymətinə. Qiyməti bir
yana qalsın, həm də xaricdən gətirildiyindən
yerli məhsul qədər dadlı və keyfiyyətli de-
yildi. Günümüzdə isə xiyar, pomidor, göyərti
məhsullarından tutmuş bərəkətli torpaqları-
mızın dadına dad qatdığı bir çox meyvə-
 tərəvəzləri ilin bütün fəsillərində ucuz
qiymətə əldə edə bilirik. Hətta muxtar res-
publikamızdan kənarda yaşayan qohum-
 əqrəba, dost-tanışın da bu nemətlərdən pay
gözləməsi diyarımızın ləziz təamlarının key-
fiyyətindən xəbər verir. 
    Bütün bunlar muxtar respublikamızda aqrar
sektorun inkişafı naminə həyata keçirilən
məqsədyönlü tədbirlərin nəticəsidir. Son illər
sahibkarlara verilən güzəştli kreditlər hesabına
yaradılan istixana və soyuducu anbarlar daxili
tələbatı ilboyu ödəməyə imkan verir. Xüsusilə
istixanaların fəaliyyət göstərməsi muxtar res-
publikada tərəvəz məhsulları sarıdan idxaldan
asılılığı aradan qaldırıb. Bizi 4 fəsildə yerli
və keyfiyyətli məhsullarla təmin edən istixa-
nalar bugünkü bolluğun əsas təminatçısıdır
desək, yanılmarıq. 
    Buna görə də növbəti yazıda istixanalardan
bəhs etməyi qərara aldım. Bu məqsədlə Nax-
çıvan Muxtar Respublikası İqtisadiyyat Na-
zirliyinə müraciət edərək öyrəndim ki, hazırda
diyarımızın müxtəlif yerlərində tərəvəz istehsalı
üzrə 21 istixana təsərrüfatı fəaliyyət göstərir.
Ötən illər ərzində istixana təsərrüfatlarının
bu qədər genişlənməsi, təbii ki, sahibkarlara
davamlı dövlət dəstəyinin göstərilməsi sayə-
sində mümkün olub. 
    Muxtar respublikamızda fəaliyyət göstərən
ən böyük istixanalardan biri “Naxçıvan bağları”
Məhdud Məsuliyyətli Cəmiyyətidir. Cəmiy-
yətin direktoru Elçin Bağırov 2011-ci ildən
istixana təsərrüfatı ilə məşğul olur. Sahibkarın
Naxçıvan şəhərində 2 hektar və Kəngərli ra-
yonunun Böyükdüz kəndində 5 hektar sahədə
istixanaları vardır.
    Böyükdüz kəndindəki həmin istixana ilə
tanışlıq xoş təsir bağışladı. İstixanaya daxil
olarkən özünü ucu-bucağı görünməyən bir
bolluqda hiss edirsən. Boy-boya verən yamyaşıl
kollar üzərində “qırmızı salxımlar” burada
bir neçə növdə pomidorun yetişdirilməsindən
xəbər verir. 
    Sahibkar qeyd etdi ki, “Naxçıvan bağları”
MMC-nin istixana kompleksində 3 növdə
pomidor, 3 növdə xiyar yetişdirilərək satış
nöqtələrinə göndərilir. Ayza, pəmbə, akın,
pəmbə kokteyl pomidor sortları alıcılar tərə-
findən həvəslə alınır. Buradakı yüksək məh-

suldarlığa səbəb həm də “ağıllı istixana” sis-
teminin quraşdırılmasıdır. Kompleksdəki müa-
sir avadanlıqlar vasitəsilə hava-iqlim şərtləri,
torpağın kimyəvi tərkibi, temperatur, nəmlik,
bakterioloji şərait tam avtomatik qaydada
tənzimlənir. Bu avadanlıqlar İspaniya, Türkiyə,
İsrail mənşəli olub kompüter sistemi ilə idarə
edilir. İstehsal prosesində yalnız üzvi gübrədən
istifadə olunur. Şitillərin tozlandırılması isə
xüsusi işçi arılar vasitəsilə həyata keçirilir.
Bu da məhsuldarlığın təbii yolla artırılmasında
və ekoloji təmiz məhsulların istehsalında mü-
hüm amildir. Burada suvarma damcı və çiləmə

üsulu ilə aparılır. 
    Müasir texnologiyaların tətbiqi bazara rə-
qabətədavamlı məhsul çıxarılmasına imkan
verir. Məhsul çeşidini artırmağı qarşıya məqsəd
qoyan sahibkar onu da diqqətə çatdırdı ki,
sınaq məqsədilə istixananın yardımçı təsər-
rüfatlarında başqa tərəvəzlərin, o cümlədən
çuğundur, qırmızı kələm, brokoli, kahı və
gül kələmin də əkininə başlanılıb.  
    Kompleksin məhsulları muxtar respubli-
kamızdakı bütün ticarət obyektlərində “Nax-
çıvan bağları” əmtəə nişanı ilə satışa çıxarılır.
Bu məhsulları əminliklə almaq mümkündür.
Çünki onların keyfiyyətinə tam zəmanət verilir.
İstixana kompleksində toplanan məhsullar
bazara çıxarılmazdan əvvəl ekotester avadanlığı
ilə yoxlanılır. Satışa göndərilən tərəvəzlər
muxtar respublikanın istənilən yerinə təchizatlı
avtomobillərlə daşınır. 
    İndi ekoloji təmiz tərəvəz məhsullarına
olan tələbat yüksəkdir. Hamı istəyir ki, yerli
qida məhsulları əldə etsin. Naxçıvanda da
dad-tamı ləzzətli, ekoloji təmiz yerli tərəvəz
məhsulları həvəslə alınır. Daxili bazarın tə-
ləbatından artıq istehsal olunmuş tərəvəzlər
paytaxt Bakıya, respublikamızın digər şə-
hərlərinə göndərilir. Yüksək keyfiyyət və
məhsuldarlıq məhsulun ixrac imkanlarını da
artırır. Bunun nəticəsidir ki, artıq bu keyfiy-
yətli məhsulların sorağı Rusiya Federasiya-
sından da gəlir. “Naxçıvan bağları” etiketi
və “Made in Azerbaijan” brendi ilə ixrac
olunan həmin məhsullar muxtar respublika-
mızdan kənarda da həvəslə alınır. Hər halda,
digər yerli məhsullarımızda olduğu kimi,
Naxçıvanda yetişən tərəvəzlərin də keyfiy-
yətinə bu torpağın zəngin minerallarının,
təmiz suyu və bol günəşli günlərinin də
təsiri vardır.
    Sahibkar deyir ki, ilin soyuq günlərində
bazarı təzə tərəvəzlə təmin etmək nə qədər
çətin olsa da, əhalinin tələbatının ödənilməsində
yüksək payımızın olması kollektivimizi işə
daha həvəslə yanaşmağa sövq edir. Söhbət
kollektivdən düşmüşkən qeyd edim ki, hazırda
“Naxçıvan bağları” istixana kompleksində 51
nəfər işlə təmin olunub. Burada çalışan işçilərə
keyfiyyətli məhsul istehsal etmələri üçün hər
cür şərait yaradılıb. Bu, onların məsuliyyətini
də artırır. Çünki Naxçıvan Biznes Mərkəzində
geniş stenddə sərgilənən, “Naxçıvan bağları”
etiketi ilə satışa çıxarılan və “Made in Azer-
baijan” brendi ilə ixrac olunan məhsullar
yalnız yüksək keyfiyyət və ekoloji standartlara
cavab verməlidir.
    Bir sözlə, bu gün sahibkarlığın və kənd
təsərrüfatının inkişafı məqsədilə həyata keçi-
rilən mühüm işlərin bəhrəsini görürük. “Nax-
çıvan bağları” MMC kimi onlarla istixana
kompleksinin, soyuducu anbarların və digər
istehsal və təsərrüfat sahələrinin fəaliyyət
göstərməsi əhalinin tələbatını tam ödəməyə
imkan verir. Özü də bu ekoloji saf məhsullar
yüksək keyfiyyəti ilə seçildiyi üçün sağlamlı -
ğımıza da müsbət təsir göstərir. Deməli, aqrar
və iqtisadi sahələrin inkişafına hesablanmış
tədbirlər həm də sağlam gələcəyimizə zəmanət
verir. 
                                - Gülcamal TAHİROVA

Daxili bazarın tərəvəz məhsullarına olan tələbatı
yerli istehsal hesabına ödənilir

    Naxçıvan şəhərindəki Mərkəzi bazarda ənənəvi kənd təsərrüfatı məhsullarının satışı
yarmarkası davam edir. Burada olarkən çeşid müxtəlifliyi və bolluq diqqətimi cəlb etdi.
Hazırda muxtar respublikada yetişən meyvə-tərəvəzlərin böyük əksəriyyətinin məhsul
dövrü olduğundan satıcılar keyfiyyətli, təzə-tər məhsulları münasib qiymətə satışa çıxarırlar.
Bu da mənim kimi, bütün alıcıların ürəyincədir. 

Yaşıl guşə

    Naxçıvan Dövlət Universite-
tində 1 avqust – Azərbaycan
Əlifbası və Azərbaycan Dili
Günü münasibətilə tədbir keçi-
rilib. Tədbiri giriş sözü ilə açan
universitetin rektoru, AMEA-nın
müxbir üzvü Saleh Məhərrəmov
bildirib ki, bu gün ümummilli liderin
2001-ci il 9 avqust tarixli “Azərbay-
can əlifbası və Azərbaycan dili gü-
nünün təsis edilməsi haqqında” Fər-
manına əsasən hər il qeyd edilir. 
    Vurğulanıb ki, ulu öndər Heydər
Əliyevin əsasını qoyduğu dövlət dil
siyasəti bu gün ölkə Prezidenti cənab
İlham Əliyev tərəfindən uğurla davam
etdirilir. Dövlət başçısının 2004-cü
il 12 yanvar tarixdə imzaladığı “Azər-
baycan dilində latın qrafikası ilə küt-
ləvi nəşrlərin həyata keçirilməsi haq-
qında” Sərəncamı, 2013-cü il 9 aprel
tarixli Sərəncamı ilə təsdiq edilmiş
“Azərbaycan dilinin qloballaşma şə-
raitində zamanın tələblərinə uyğun
istifadəsinə və ölkədə dilçiliyin in-
kişafına dair Dövlət Proqramı” Azər-
baycan dilinə və dilçiliyinə diqqət
və qayğının ifadəsi olmaqla, həm də
bu sahədə görüləcək mühüm işlərin

həyata keçirilməsinə şərait yaradıb. 
    Diqqətə çatdırılıb ki, bu gün mux-
tar respublikamızda da dövlətimizin
dil siyasəti uğurla həyata keçirilir.
Naxçıvan şəhərində “Ana dili” abi-
dəsinin ucaldılması da ana dilimizə
ehtiramın ifadəsidir. 
    Universitetin Azərbaycan dili və
ədəbiyyatı kafedrasının dosenti, fi-
lologiya üzrə fəlsəfə doktoru Arifə
Zeynalova, həmin kafedranın dok-
torantı Günay Ələkbərova çıxış edə-
rək Azərbaycan əlifbasının keçdiyi
inkişaf mərhələlərinə toxunublar.
Qeyd olunub ki, görkəmli dövlət xa-
dimi Azərbaycan dilini xalqımızın
ən böyük dəyəri, dünya azərbaycan-
lılarının həmrəyliyinin sarsılmaz tə-
məli, müstəqilliyimizin əsas rəmz -
lərindən biri kimi hər zaman yüksək
dəyərləndirib.

Səadət ƏLİYEVA

Azərbaycan Əlifbası və Azərbaycan Dili Günü
qeyd edilib

    Şəhərdən ayrılarkən əyləşdiyim avtomo-
bilin yarıaçıq pəncərəsindən bir andaca içəri
dolan sərin meh hələ yuxunun təsirində qalan
vücudumu titrədib oyadır. Yolboyu gözlərim
qarşısında yayın yaratdığı bənzərsiz mənzə-
rələr fonunda bir-birini əvəzləyən füsunkar
görünüşlü, abad, büsatlı günlərini yaşayan
kəndlər, həyətlərdən çıxaraq otlaqlara tələsən,
o yana-bu yana qaçaraq səs-səsə verib mələşən
qoyun-quzular, əkin-biçin yerlərinə üz tutan
zəhmətkeşlər canlanır. Fəslin gözəlliklərindən
üzərində meyvələr allanan ağaclar, dəniz
kimi dalğalanan sarı kəhrəba zəmilər, yaşılbaş
sonaların lövbər saldığı göllərdə coşub-daşan
suların üzərində bərq vuran Günəşin zərrin
şəfəqləri, biçin işləri aparan insanların əks-
sədaları soraq verir. Yol kənarlarında nizamla
salınmış ağacların yamyaşıl rəngə bürünən
budaqları səhər yelinin təsiri ilə sanki qol
qaldırıb rəqs edir, dərələrin arası ilə üzüaşağı
axan çayın zümzüməsi həzin musiqitək qu-
lağımda səslənir. Göz işlədikcə uzanan çöllərə
xalı kimi döşənmiş səhər şehinə bürünən
otlar, çiçəklər dəniz kimi dalğalanır, bir ağac-
dan digərinə uçuşan quşlar səs-səsə verib,
sanki yay nəğməsi oxuyurlar. Uca Yaradanın
yurdumun simasına çəkdiyi naxışları, bu
yerlərə bəxş etdiyi əvəzolunmaz gözəllikləri
seyr etdikcə qeyri-iradi qəlbimdə bir neçə
misra dolanır:

    Durmuşam yurdumun tamaşasına,
    Könlümdən arzular bulaqtək axır.
    Hüsnünün vəsfinə sözüm yetməyir,
    Duyğular bağrımı yandırıb yaxır.

    Təbiət qoynuna səsləyir məni,
    Pişvaza çıxıbdır laləli düzlər.
    Quşlar nəğməsiylə salam söyləyir,
    Xoş gəldin eyləyir nazlı nərgizlər.

    Maşın ilan kimi qıvrılıb-açılan asfalt yolla
üzüyuxarı hərəkət edir. Çox keçmir ki, göz-
lərim önündə bayaqdan xəyalımda canlanan
ecazkar çalarlarla dolu təbiət mənzərələri
açılır. Nizami əsgər kimi sıra ilə düzülən
dağların sinəsində boy göstərən otların göy-
qurşağıtək yan-yana düzülən rənglərinin har-
moniyasına, əsən küləyin ritminə düşən la-
lələrin, süsənlərin, nərgizlərin dəniz ləpələri
kimi dövrə vurmasına tamaşa edə-edə artıq
yaylağa yetişirəm. Xeyli uzaqdan qoyun-
quzu sürülərini haraylayan çobanlar, təpələrin
bağrında bitən şəfalı bitkiləri toplayan qız-
gəlinlər, yaşıl çəmənlikdə qaçışan uşaqlar
yaylaq həyatının kiçik bir fraqmentini gözlərim
önündə sərgiləməklə, sanki mənə xoş gəldin
bu yerlərə, – deyir. Ərazidə qurulan alaçıqlara

yaxınlaşdıqca öz-özümə düşünürəm ki, sehrinə
daldığım bu bənzəri olmayan mənzərələr
Aşıq Ələsgərin “Yaylaq” şeirinin bir neçə
misrasını necə də gözəl xatırladır:

    Kəkotu, qırxbuğum, qaymaqçiçəyi,
    Bənövşə, qantəpər, qızlar örpəyi,
    Qoyun mələşməsi, çoban tütəyi 
    Çəkir uzağa xəyalı, yaylaq!

    ...Artıq səhər saat 11 radələridir. Bir
xeyli ətrafdakı mənzərələri seyr etdikdən
sonra yaxınlıqda çağlayan buz bulağın gö-
zündən bir-iki qurtum su içirəm.
Elə həmin an Günəşin yandırıcı
təsirindən uzaq yerdə sərinliyi,
həm də üşüdücü sərinliyi hiss
edir, bayaqdan məni bihuş edən
çörək ətri gələn tərəfə doğru ad-
dımlayıram. Bir neçə dəqiqədən
sonra qarşılaşdığım mənzərə məni
uşaqlıq çağlarıma aparır, o illərdə
nənəmin qonşu qadınlarla birgə
təndir salıb, çörək yapmağı ya-
dıma düşür. Nənəmin arabir
mənə: “Bala, o küfləni aç, təndirin nəfəsi
kəsildi”, – deməsi, isti təndir çörəyi ilə biz
nəvələrinə ləziz pendir dürməyi tutması,
“iy gedir” deyə qonşu evlərə də pay gön-
dərməsi kinolent kimi gözümün qabağından
o andaca gəlib-keçir. Nəhayət, nostalji dü-
şüncələrdən ayrılıb, qonağı olduğum Ağbulaq
yaylağındakı təndir başına yaxınlaşıram.
“Salam, işiniz irəli, çörəyiniz bol olsun”, –
deyib hal-əhval tuturam. Yaşı 63-ü adlamış
Güldəstə nənə, sanki ürəyimdən keçənləri
oxuyurmuş kimi: “Əleykəssalam, ay bala,
xoş gəlmisən, buyur halal çörəyimizdən bir
qismət kəs”, – deyib əlindəki tər çörəyin
arasına pendir qoyub dürməkləyərək mənə
tərəf uzadır. Ləziz təndir çörəyindən dadıb,
sərin bulaq suyundan içdikdən sonra: “Ay
nənə, neçə il olar bu yerlərdə köç salırsınız?”
– deyib söhbətə körpü salıram. O isə cava-
bında deyir:
    – Uşaqlıq çağlarımdan yaylaq həyatına
öyrəşmişəm, elə ki, yay fəsli müjdəsini
verdi, aranda isti havadan nəfəs almaq müm-
kün olmadı, mal-heyvanı, toyuq-cücəni də
götürər, şəraitimiz üçün yır-yığış edərək bu
yerlərə üz tutarıq. Gördüyünüz bu təndir
rəhmətlik anamdan yadigardır, hər dəfə bu-
rada çörək bişirəndə keçmiş günlər xəyalımda
canlanır, qeyri-iradi qəhərlənirəm. Ancaq

ona sevinirəm ki, sovetlər dönəmində yay-
laqda olmayan şəraitimiz, imkanımız indi
vardır. Heyvanı qışda Çalxanqalada, yayda
da burada bəsləyir, pendir, qatıq tutur, kərə,
şor hazırlayırıq. Həm özümüz sağlam məh-
sullardan dadır, həm də bazara çıxarıb mü-
nasib qiymətə sataraq gün-güzəranımızı
xeyli yaxşılaşdırırıq. Mən buradakı biş-düş
işlərinə baxarkən, qız-gəlinlər də bax, o
gördüyün şiş təpələrin qoynunda bitən min
bir dərdin dərmanı olan kəklikotu, solmaz-
çiçək, səhləb, çobanyastığı, böyrəkotu top-

layır, qurudub qışa saxlayırıq. Yay-
laq həyatını arandan fərqləndirən
ən gözəl xüsusiyyət burada cana
məlhəm təmiz, saf dağ havasının,
sərin, büllur bulaqların olmasıdır.
Təbiətin qoynunda keçirdiyim gün-
lər həyatımın ən unudulmaz, ma-
raqlı anları kimi yaddaşıma həkk
olunur. Hər yeni gün sanki ömrü-
mün bir neçə il uzandığını, əhva-
lımın daha da gümrahlaşdığını
hiss edirəm.

    ...Artıq günorta saatlarıdır. Təpələrin ara-
sından üzübəri gələn qoyun-quzunun səs-
sədası ətrafa yayılır, çobanlar köhlən atın be-
lindən enib sürünü ayıraraq ağıla qatdıqdan
sonra sərin bulaq suyunda əl-üzlərini yuyub
ləziz təbii məhsullarla bəzənən süfrəyə əylə-
şirlər. Nahardan sonra ailənin başçısı Rəsul
kişi ilə də həmsöhbət oluram. Deyir, 1989-cu
ildən bəri ömrüm, günüm dağda-daşda keçib,
həyatın ağ üzünü də, qara üzünü də çox gör-
müşəm. Şükürlər olsun ki, müstəqillik illərində
yaradılan əlverişli şərait hesabına heyvanların
sayını xeyli artırıb qazanc yiyəsi olmuşam.
Hazırda sürüdə 1500-ə yaxın xırdabuynuzlu
heyvan var. Gündə iki dəfə otlaqlara aparırıq,
su sarıdan da çətinlik yoxdur. Gördüyün
bulaq səhərdən axşama qaynayır, baytarlar
da tez-tez buraya üz tutur, qayğılarımızla
maraqlanırlar, xəstəliklərə qarşı tədbirlər gö-
rüldüyündən heyvanlar arasında tələfat halları
da olmur. Vətənin keşiyində duran əsgərləri-
mizdən də yerlə göy qədər razıyam, onların
hesabına əmin-amanlıq, sakitlik, rahatlıq
içində yaşayır, iş-gücümüzlə məşğul oluruq.
Gördüyünüz bu 6 alabaş da bu işdə mənim
vəfalı yoldaşlarım sayılır, səhərdən axşama
sürünün keşiyində dururlar, onların olduğu
yerdə heyvanlara zaval yoxdur.
    ...Təxminən, saat 17 radələridir. Rəsul

kişi heyvanları örüşə çıxararkən Səməd dayı
da samovar salır, pürrəngi çaydan içdikdən
sonra qoyunların yunlarını qırxmağa başlayır.
Elə bu məqamda Güldəstə xalanın səsi  eşidilir:

    Nənəm, a şişək qoyun,
    Yunu bir döşək qoyun. 
    Bulamanı tez yetir, 
    Ağlaşır uşaq, qoyun.

    Güldəstə xala yenidən söhbətə qoşularaq
deyir ki, bu qoyunlardan alınan yunu əvvəlcə
bulağın suyunda yaxşı-yaxşı yuyub, gün
altına sərib qurudur, sonra da yorğan-döşək
salır, balınc, yastıq hazırlayırıq. Bax beləcə,
yaylaq həyatımızın hər gününü faydalı işlər

görməklə keçirir, övladlarımızı ev-eşik sahibi
edirik.
    Axşamın yaxınlaşması, Günəşin qüruba
doğru tələsməsi ilə havanın qaraldığı, soyu-
duğu hiss olunur. Budur, çobanlar yenə at
belində sürünü təpələrin arası ilə üzü alaçıqlara
doğru gətirib tövləyə qatırlar. Qız-gəlinlər
qoyunların südünü sağır, Güldəstə xala isə
südü süzərək səhər obaşdanın südü ilə birgə
qatıq, pendir tutması üçün sərin yerə yığır. 
    Arandan fərqli olaraq sərin havanın hökm
sürdüyü yaylaqda gecələmənin, həqiqətən,
insanın əhval-ruhiyyəsinə də çox müsbət
təsir etdiyini səhərin erkən çağında çobanların
qoyun-quzunu haraylayan səsinə oyananda
bir daha hiss edirəm. Səhər şehinin hopduğu
otların xoş rayihəsini duyur, nərgiz, lalə və
süsəndən bir dəstə toplayıram. Təbii yağ,
pendir, şor, bal, təndir çörəyi ilə zəngin olan
səhər yeməyindən sonra yaylaq əhli ilə xu-
dahafizləşib şəhərə geri dönürəm.
    Yolboyu yaylaqda keçirdiyim bir gün yad-
daşımda canlanır, qonağı olduğum ailədən
gördüyüm xoş, mehriban münasibəti, qo-
naqpərvər davranışları xatırladıqca munis
duyğulara köklənirəm. Elə bil burada olduğum
bir gün cəmi bir-iki saat içində keçib-gedib,
hafizəmə mənalı, xoş anlar həkk edib. Avto-
mobil yaylaqdan ayrılarkən arxaya dönüb
yenidən başıqarlı dağlara, güllü-çiçəkli çə-
mənlərə, təpələrə, düzlərə tamaşa edirəm.
Gözlərim önündə, sanki təbiət dil açıb, “Tə-
ləsmə, bir azca da qal mənimlə”, – deyir,
əsən sərin meh qəlbimi riqqətə gətirir. Bu an
yaddaşımda Xalq şairi Məmməd Arazın mis-
raları sıralanır:

    Mən burdan baxıram bütün aləmə,
    Bu yerin qışı da yazımdır mənim.
    Axar çaylarına lal sudur demə,
    Onlar min nəğməli sazımdır mənim...

- Nail ƏSGƏROV

Yolum yaylağadır...

   Cümə günü, səhərin erkən çağıdır... Hələ dan yeri sökülmədən telefonun zil
səsinə yuxudan oyanmışam. Bir neçə gündür, gedəcəyim yerin düşüncəsi ilə qəlbimə
dolan, məni tərk etməyən böyük sevinc və həyəcan içərisindəyəm. Yolumun uzun ol-
masını nəzərə alıb sübh vaxtından tələm-tələsik hazırlaşaraq evdən çıxıram.
Əvvəlcədən danışdığımız yerə – avtobus dayanacağınadək qısa məsafədə uzanan
geniş, rahat yolla hərəkət edərkən ilk dəfə üz tutacağım bu yer məni yenə yamanca
düşündürür. Yaylaq həyatı ilə bağlı eşitdiklərim, orada qarşılaşacaqlarım barədə
fikirlər xəyalımda bir xeyli var-gəl edir, isti yay günlərini səfalı dağların, bumbuz
bulaqların qoynunda, al-əlvan gül-çiçəyin ətrafa saçılan xoş rayihəsini doya-doya
köksünə çəkməklə keçirən, o yerlərdə bitən min bir neməti nəvazişlə dərən, hər bir
təbiət gözəlinin dilinə yaxından bələd olan insanların məşğuliyyəti, onların gündəlik
həyat tərzi barədə öyrənməyə tələsirəm. 

Jurnalistin qeydləri

     Mən kitab oxumağın –
bizim vərdiş etdiyimiz bu
adi, lakin öz mahiyyəti eti-
barı ilə, bütün dövrlərin və
xalqların dahi zəkaları ilə
insanın mənəvi cəhətdən
qovuşması kimi əsrarəngiz
prosesin, bu mütaliə pro-
sesinin, bəzən qəfildən hə-
yatın mənasını və bu həyatda
adamın mövqeyini insan üçün necə
işıqlandırdığı barədə çox şey söyləyə
bilərdim. Mən, demək olar, az qala
ecazkar cazibədarlığa malik bir çox
misilsiz gözəl əhvalatlar bilirəm.
    Kitablar mənə başqa bir həyat
haqqında, mənim bildiyimdən daha
bəşəri həyat haqqında pıçıldayırdı.
Onlar mənə həyatda mövqeyimi
göstərirdi. Kitablar mənim ağlımı
və qəlbimi qanadlandıraraq üfunətli
bataqlıq üzərinə yüksəlməyə kömək
etdi, kitablar olmasaydı, sarsaqlıq
və bayağı mühit içərisində batıb
boğulardım. Kitablar dünyanın hü-
dudlarını mənim qarşımda getdikcə
daha artıq genişləndirərək yaxşılığa
doğru can atan insanın necə böyük

və gözəl olduğunu,
dünyada nə çox yaxşı
iş gördüyünü və bunun
ona necə misilsiz ağ-
lasığmaz iztirablar he-
sabına başa gəldiyini
göstərirdi.

Beləliklə də, mə-
nim qəlbimdə insana,
kim olur-olsun, hər bir

adama qarşı qayğıkeş münasibət
duyğusu baş qaldırırdı, onun əmə-
yinə hörmət, onun narahat ruhuna
məhəbbət duyğusu toplanırdı. Ya-
şamaq asan, fərəhli olurdu. Həyat
böyük məna kəsb edirdi.
    Kitablar məndə həyatın bütün
şər əməllərinə şəxsi məsuliyyət hissi
tərbiyə edərək bəşər zəkasının ya-
radıcı qüvvəsi qarşısında müqəddəs
pərəstişkarlıq duyğusu yaratdı.
    Mənim etiqadımın doğruluğuna
dərindən inanaraq hamıya deyirəm:
“Kitabı sevin, o, sizin həyatınızı
yüngülləşdirər, fikirlərin, duyğu-
ların, hadisələrin əlvan və coşqun
dolaşıqlığını başa düşməyə, dərk
etməyə dostcasına kömək edər, o,

sizi insana və özünüzə hörmət et-
məyə öyrədər, kitab ağılı və qəlbi
dünyaya, insana sevgi duyğusu ilə
qanadlandırır.
    Qoy o, sizin etiqadınıza müğayir
olsun, lakin kitab vicdanla, insan-
lara məhəbbətlə, onlara xeyirxahlıq
arzusu ilə yazılıbsa, onda bu, gözəl
kitabdır.
    Hər cür bilik faydalıdır, zəkanın
sarpmasını, duyğunun səhvini bil-
mək də faydalıdır.
    Bilik mənbəyi olan kitabı sevin,
ancaq bilik bizi mənəviyyatca qüv-
vətli, namuslu, zəkalı adamlar, insanı
səmimi surətdə sevməyi, onun əmə-
yinə hörmət etməyi və onun fasiləsiz
davam edən böyük əməyinin gözəl
bəhrələrinə ürəkdən məftun olmağı
bacaran adamlar edə bilər.
    İnsanın əli ilə edilmiş və edilən
hər şeydə, hər bir əşyada onun
qəlbi var; bu təmiz və nəcib qəlb
hər şeydən çox elmdə, incəsənət-
dədir, bu cür qəlbin duyğuları hər
şeydən parlaq və aydın şəkildə ki-
tablarda ifadə olunur.

Maksim Qorki
“Pedaqoji fikir tarixindən”

kitabından

Mən necə öyrənirdim
Hikmət xəzinəsindən

    Yurdumuzun saymaqla bitməyən bu
nemətləri içərisində yayın ən şirin, ən
gözəl meyvələrindən biri olan qovun
(yemiş) insanı sakitləşdirən bir ətrə ma-
likdir. Bəzi tarixi mənbələrdə qovunun
vətəni  Orta Asiya respublikaları və Za-
qafqaziya göstərilir. Digərlərinə görə
isə qovun Hindistanda bizim eramızdan
əvvəl yetişdirilib. Daha sonra Asiyaya
“gəlib” və Avropa xalqları yalnız orta
əsrlərdə yemişdən dadıb. Uzun müddət
ərzində qovun “kral qidası” hesab edilib.
Belə ki, o yalnız xüsusi mərasimlərdə
masaya verilirmiş. 
    Uzunsov, Sirab, Şahtaxtı, Pircüvar
və Şamama... Qovunun bu sortları
Naxçıvanda adla deyilir. Həmin
növlər Babək, Kəngərli, Şərur
və Sədərək rayonlarındakı tə-
sərrüfatlarda əkilib-becərilir. Şə-
rur rayonunda elə əkin
sahəsi tapılmaz ki, ora-
da heç olmasa, bir-iki
kol da olsa, qovun əkil-
məsin. Belə təsərrüfatlardan
biri də Şərur rayonunun Çəmənli
kənd sakini Abdulla Adıgözəlova məx-
susdur. O, Çərçiboğan kəndi ərazisindəki
əkin sahələrində tərəvəz bitkiləri ilə ya-
naşı, dörd hektar sahədə qovun da əkib.
Əkin sahəsini qovunun, şamamanın gö-
zəl ətri bürüyüb. Biz də bu mövsümün
ən dadlı qidalarından olan qovun haq-
qında ailə təsərrüfatının üzvü Samir
Adıgözəlovla həmsöhbət oluruq. Samir
deyir ki, qıranın (naxçıvanlılar qovunu
belə adlandırır) əkilib-becərilməyi zəh-
mət tələb edir. Bir çox bitkilər kimi qo-
vunun şitili yox, toxumu əkilir. Toxum-
ları əvvəlcədən islatmaq lazımdır ki,
yaxşı cücərə bilsin. Bitkinin kolları bir
az torpaqdan boy göstərən kimi kollar
seyrəldilir və onlardan ən irisi və şux
olanı saxlanılır. Suvarıldıqdan sonra
kollar çiçəkləyir və həmin çiçəklərdən
balaca qıralar əmələ gəlir, buna isə el
arasında “gülburnu” deyilir. Bu müddətin
sonunda isə qovun tam yetişmiş hesab
olunur.
    Təsərrüfatda kənd sakini Əli dayı
ilə də həmsöhbət oluruq. O deyir ki,
qovunun adla deyilən bir növü də var
ki, onun məskəni Kəngərli rayonunun
Şahtaxtı kəndidir. Bu növə “tutma qo-
vun” deyirlər. Bu qovunu yetişdirmək
çox zəhmətli olduğundan böyük bir sa-

hədə ancaq bir neçə qovunu tutma kimi
saxlamaq olur. Qonaqpərvər camaatımız
bu qovunu əzizləyib uzaqda yaşayan
qohum-əqrəbası, ya da ki qonağı üçün
saxlayır. Tutma qovunun necə saxlanıl-
masından da söhbət açan Əli dayı bildirir
ki, gülburnular isladılır, torpaqlanaraq
açıq şəkildə 2-3 gün saxlanılır.
Qurdlanıb -qurdlanmaması yoxlanıldıq-
dan sonra öz yarpağına bükülərək (el
arasında “bələnmə” deyilir) yerə bas-
dırılır. Bu proses “quylama” adlandırılır.
30-40 gün aralığında torpağa basdırılmış
 şəkildə qalan bitkini mütəmadi olaraq

nəzarətdə saxlamaq isə
ən vacib işlərdəndir.

Bu müddət ta-
mam olduq-

dan sonra
bitki torpaq-
dan çıxarılır
və daha 15-

20 gün açıq
şəkildə saxlanı-

lır. Sonda isə qovun
tam yetişmiş hesab olunur. 

    Müsahibim qovunun faydalarından
da danışır: – Qovun yemək çox faydalıdır.
Həzm orqanlarını təmizləyir və xəstə-
likləri aradan qaldırır. Şəkər, zülal və
nişasta ilə zəngin olduğu üçün onu asan-
lıqla qida əvəzi kimi istifadə etmək müm-
kündür. Xalq təbabətində qovunun qu-
rudularaq döyülmüş qabığından daxili
xəstəliklərin müalicəsində  istifadə edirlər.
Qovun dərini təravətləndirir, böyrəkləri,
qanı təmizləyir. Onda A vitamini, brom
və yod daha çox olduğundan sinirləri
sakitləşdirir, yuxu gətirir, qanı zəhərli
maddələrdən təmizləyir. Revmatizm za-
manı da faydalıdır. Böyrək-sidik kisəsi
qumu tökülən zaman qovun yeyilərsə,
böyrəklər rahatlanır. Qovunun dənələri
qaynadılıb suyu içildikdə tənəffüs yolu
problemlərinin qarşısını alır. Mütəxəs-
sislərə görə, qaraciyər xəstəliklərinə də
qovun dənəsi suyu yaxşı təsir edir. Lakin
gündə 1 stəkandan çox içmək məsləhət
deyil. Qovun bədənə sərinlik hissi verir.
Yanmış hissəyə qoyularsa, ağrı azalır və
sağalmasına kömək edir. Tərkibində
dəmir və kalium elementləri olan qovun
qan sistemi və ürək üçün çox xeyirlidir.
Cərrahi əməliyyat və digər səbəblərə
görə qan itirmiş insan üçün də çox
faydalı dır. Azkalorili tərəvəz olduğu üçün

arıqlamaq məqsədilə tutulan pəhrizlər
zamanı istifadə oluna bilər. Qovun dərinin
təravətli qalmasına, orqanizmin xərçəng
xəstəliyindən qorunmasına kömək edir.
Bu şirin tərəvəzi düzgün qəbul etmək
lazımdır. İlk növbədə, onu yeməkdən
sonra deyil, qida qəbulları arası istifadə
etmək lazımdır.
    Təsərrüfatçı onu da deyir ki, ticarət
şəbəkələrindən bu bostan bitkisini alarkən
bir sıra məsələlərə diqqət yetirin. Qo-
vunlar təzə, təmiz və sağlam, rəngi və
forması öz təsərrüfat-botaniki sortuna
müvafiq olmalıdır. Alıcıların əksəriyyəti
hamar qovunların şirin olduğunu güman
edirlər. Əslində isə üstü torabənzər, qəh-
vəyi şaxələri olan qovunlar daha şirin
olurlar. Bu məhsulu alarkən onun sax-
lanma şəraitinə, səthinin vəziyyətinə
diqqət yetirilməlidir. Qarpızdan sonra
ən məşhur tərəvəz sayılan qovun, limonla
qarışdırılıb blenderdən keçirildikdə güclü
antioksidant təsiri yaradır. Xüsusilə in-
farkt xəstəliyindən əziyyət çəkənlərə
hər səhər mütəmadi olaraq bu qarışıqdan
qəbul etmələri məsləhət görülür. Bu,
xərçəng xəstəliyinin yaranma riskini də
azaldır.
    Şərur torpağının bərəkətini, suyunun
saflığını, insanlarının zəhmətini özünə
hopduran  ətrinin insana rahatlıq gətirdiyi
yurdumuzun ən şirin nemətlərindən olan
yemişin faydaları saymaqla bitmir. Elə
buna görə də bostan üstüdür, – deyib
bura qədər gəlmişkən qollarımı çırma-
layıb, xanımlara qoşulub onlarla birlikdə
qovun toplamağa başladım. Topladığım
qovunları isə elə özümə hədiyyə etdilər.
Dedilər ki, bizim kənddə qayda belədir:
gələni əliboş qaytarmırıq. Onlar barlı-
bəhrəli tarlanın məhsulunu toplamağa
davam etməkdə olsunlar, biz isə torpağınız
bərəkətli, məhsulunuz bol olsun deyib, –
işimizi yekunlaşdırıb bostandan ayrılırıq.
Düşünürəm ki, ana təbiət bu yurddan
səxavətini əsirgəməyib. Əslində, Uca
Yaradan bu diyarın insanlarına ruzisini
özündən əvvəl verib. Bu yurda elə min
bir naz-nemət bəxş edib ki, bunların
qədrini bilib, yığıb istifadə etməklə
yanaşı, həm də artıb-çoxalması qayğısına
qalsaq, sağlamlığımızın qeydinə qalıb
süfrələrimizdən əskik etməsək, bar-
 bərəkətimiz də tükənməz, xəstəliyin də
nə olduğunu bilmərik.

- Ramiyyə ƏKBƏROVA

    Ulu Tanrının  səxavətini əsirgəmədiyi,  təmiz havası, bərəkətli torpaqları
olan qədim  yurdumuzda yetişən can dərmanı bitkilər, meyvə-tərəvəzlər
təsərrüfatla məşğul olanların ruzi, qazanc mənbəyinə, sağlam qida kimi
isə süfrələrimizin bəzəyinə, ağız ləzzətimizə çevrilib. Elə ki, bostan
mövsümü başladı, hansı kəndə, hansı bazar-dükana üz tutsan, hansı
evin, ailənin qonağı olsan, min bir barı-bərəkəti ilə seçilən doğma
Naxçıvan torpağından, onun saf havasından, billur suyundan qidalanıb
dad-ətir alan, tağlardan zəngin milli süfrələrimizə qədər qoşa yol gələn
“sadiq dostlara” – qarpız və qovuna rast gələrsən. Yayın qızmar çağında
yol kənarlarından, piştaxtalardan ətri ilə uzaqdan adamı bihuş edən,
Naxçıvan bostanlarının yayın bu ürəksərinləşdirici, faydalı məhsulları
süfrələrimizin ən ləziz “qonaqları” olur.  

    Gömrük qanunvericiliyinin tə-
ləblərinin pozulması ilə gətirilmə-
sinə cəhd göstərilən malların ai-
diyyəti qurumlara təhvil verilməsi
və gömrük anbarlarında qalan ya-
rarsız malların məhv edilməsi hə-
yata keçirilib. 
    Naxçıvan Muxtar Respublikası
Dövlət Gömrük Komitəsinin, Nax-
çıvan Muxtar Respublikası Daxili
İşlər Nazirliyinin, Əlahiddə Ümum-
qoşun Ordunun və “Naxçıvan”
Əlahiddə Sərhəd Diviziyasının nü-
mayəndələrindən ibarət birgə ko-
missiya gömrük orqanları tərəfin-
dən saxlanılmış mallara baxış ke-
çirib. Gömrük qanunvericiliyinin
tələblərinin pozulması hallarına

qarşı mübarizə tədbirləri çərçivə-
sində saxlanılmış ümumi çəkisi
588 kiloqram olan yuyucu və tə-
mizləyici vasitələr, 162 cüt corab,
65 litr zeytun yağı, 44 ədəd avto-
mobil şini, 28 kiloqram bint,
5 ədəd alışqan qazı aktlaşdırılaraq

Əlahiddə Ümumqoşun Or-
duya təhvil verilib. 

“Naxçıvan” Əlahiddə
Sərhəd Diviziyasına təhvil
verilən mallar 392 kiloqram
yuyucu və təmizləyici va-
sitələrdən, 45 litr zeytun
yağından, 4 ədəd qazla iş-

ləyən suqızdırıcıdan, 1 dəst mebel
və 10 adda müxtəlif əşyalardan ibarət
olub. 207 ədəd patron, 16 ədəd elek-
troşok, 8 ədəd ov bıçağı, 6 ədəd
gözyaşardıcı qaz, 4 ədəd dəyənək,
1700 ədəd TİR patronu Naxçıvan
Muxtar Respublikası Daxili İşlər

Nazirliyinə, 1888 ədəd müxtəlif dər-
man preparatları, 10 qutu tibbi lə-
vazimat aidiyyəti üzrə təhvil verilib. 
    Gömrük orqanları tərəfindən is-
tehlakçıların hüquqlarının, əhalinin
sağlamlığının və təhlükəsizliyinin
qorunması məqsədilə saxlanılan
mallar isə yandırma üsulu ilə məhv
edilib. 457 kiloqram xəmir mayası,
95 kiloqram biskvit, 52 kiloqram
turşu, 34 kiloqram uşaq oyuncağı,
29 kiloqram uşaq yeməyi, 24 kilo-
qram şokolad kremi,  8 ədəd texniki
spirt, 6 ədəd saç boyası keyfiyyət
standartlarına cavab vermədiyindən,

247 ədəd aksiz markası və 9 kilo-
qram tara saxta olduğundan, 1811
ədəd pirotexniki vasitə idxalına xü-
susi icazə olmadığından yandırılıb. 
    Muxtar respublika gömrük or-
qanları tərəfindən gömrük qanun-
vericiliyinin tələblərinin pozulması
hallarına qarşı mübarizə bundan
sonra da davam etdiriləcək, qa-
nunvericilik çərçivəsində müvafiq
tədbirlərin görülməsi təmin edi-
ləcəkdir.
       Naxçıvan Muxtar Respublikası

Dövlət Gömrük Komitəsinin

mətbuat xidməti

Gömrük orqanları tərəfindən saxlanılmış mallar 
barəsində müvafiq tədbirlər görülür

    Naxçıvan Muxtar Respublikası Ali Məclisi Sədrinin
2016-cı il 11 yanvar tarixli Sərəncamı ilə təsdiq
olunmuş “2016-2020-ci illərdə Naxçıvan Muxtar
Respublikasında əhalinin məşğulluğunun artırılması
üzrə Dövlət Proqramı”nın icrası ilə əlaqədar tədbirlər
davam etdirilir.

    Bu istiqamətdə növbəti tədbir Naxçıvan Muxtar
Respublikası Əmək və Əhalinin Sosial Müdafiəsi  və
İqtisadiyyat nazirliklərinin birgə təşkilatçılığı ilə Nax-
çıvan Biznes Mər-
kəzində keçirilib.
İşəgötürən müəssi-
sələrlə sosial tərəf-
daşlıq əlaqələrinin
inkişaf etdirilməsi
məqsədilə təşkil
olunan tədbirdə hər iki nazirliyin əməkdaşları və
muxtar respublikada fəaliyyət göstərən sahibkarlıq
obyektlərinin nümayəndələri iştirak edib. 
    Görüşdə adıçəkilən dövlət proqramının icrası ilə
bağlı insan kapitalının inkişafı, o cümlədən iqtisadi
fəallığın yüksəldilməsi, həyata keçirilən məşğulluq
siyasətinin səmərəliliyinin artırılması, işəgötürənlərin
əsas maraqlarının, habelə əmək bazarının prioritet
sahələri və ayrı-ayrı regionlar üzrə aspektlərinin
öyrənilməsi, peşə hazırlığının əmək bazarının tə-
ləblərinə uyğunlaşdırılması məqsədilə, işəgötürənlərə
müvafiq kadrların hazırlanmasında köməkliyin gös-
tərilməsi, sosial qayğıya ehtiyacı olanların əmək
bazarına çıxış imkanlarının artırılması ilə bağlı mü-
zakirələr aparılıb. Sonda sahibkarları maraqlandıran
suallar cavablandırılıb.  

Naxçıvan Muxtar Respublikası Əmək və Əhalinin 

Sosial Müdafiəsi Nazirliyinin mətbuat xidməti

    İlham Əliyev adına Olimpiya İdman Kompleksində
məktəblilərin yay tətilinin səmərəli təşkili məqsədilə
yeniyetmə və gənclər arasında boks üzrə Naxçıvan
şəhər açıq birinciliyi keçirilib. 
    Naxçıvan Muxtar Respublikası Boks Federasiyası
və Naxçıvan Şəhər Gənclər və İdman İdarəsinin birgə

təşkil etdiyi açıq bi-
rincilikdə Naxçıvan
şəhərinin idmançıları
ilə yanaşı, Babək və
Culfa rayonlarının
boksçuları da öz güc-
lərini sınayıblar. 

    Beynəlxalq Boks Federasiyasının qaydalarına
uyğun keçirilən birincilikdə 14 çəki dərəcəsində 50
dəri əlcək sahibi qüvvələrini sınayıb. Gərgin mübarizə
şəraitində keçən döyüşdə qızlar arasında Duyğu
Hüseynova (50 kiloqram, Naxçıvan), Nuray Hüm-
bətova (52 kiloqram, Naxçıvan), oğlanlar arasında
isə Elcan Fərzəliyev (30 kiloqram, Culfa), Süleyman
Mirzəzadə (36 kiloqram, Naxçıvan), Hüseyn Məm-
mədli (40 kiloqram, Culfa), Nurlan Quliyev (42 ki-
loqram, Naxçıvan), Taysun Xudadanov (44 kiloqram,
Naxçıvan), Nihad Hüseynli (46 kiloqram, Culfa),
Əfrəsiyət Həsənov (48 kiloqram, Naxçıvan), Şulan
Əhmədov (50 kiloqram, Naxçıvan), Nizami Nov-
ruzov (52 kiloqram, Naxçıvan), Ruhin Ağamalıyev
(57 kiloqram, Naxçıvan), Kamran Allahverdiyev
(66 kiloqram, Naxçıvan) və Qasım Murtuzayev
(75 kiloqram, Naxçıvan) bütün rəqiblərini üstələyərək
birinciliyin qalibi olublar. 
    Sonda idmançılar Naxçıvan Şəhər Gənclər və
İdman İdarəsinin diplomları ilə mükafatlandırılıblar.

- Ceyhun MƏMMƏDOV

Boks üzrə açıq birincilik

İşəgötürənlərlə sosial tərəfdaşlıq 
mövzusunda tədbir 

Yurdumuzun nemətləri

Tağlardan zəngin süfrələrimizə qədər qoşa yol gələn “sadiq dostlar”dan biri –
Naxçıvan qovunu


